
АННОТАЦИЯ 
Шахс шаклланишини  ижтимоий-фалсафий моҳияти очиб берувчи мулоҳазалар, 

тахминлар, фаразлар, факт ва аргументлар кўплаб мавжуд. Бироқ уларнинг ҳаммаси ҳам илм-
фан платформасида шакллантирилмаган.  Мазкур мақолада муаммо илм-фан нуқтаи-
назаридан ва тўғри назарий-методологик позициядан тадқиқ этилган. Шахс шаклланиши 
жараёнига таъсир кўрсатувчи объектив ва субъектив детерминантлар мавжуд. Бугунги кунда 
шахс шаклланишига таъсир кўрсатувчи объектив ва субъектив детерминантларни ўзига хос 
жиҳатларини аниқлаш ва тадқиқ қилиш долзарб ижтимоий-фалсафий муаммога айланмоқда.   
Мақолада, ижтимоий муҳит шахс шаклланишининг муҳим детерминантларидан бири 
сифатида  таҳлил қилинган. Инсон шахси шаклланишида объектив шарт-шароит вазифасини 
ўтайдиган ижтимоий муҳитнинг онг-фаолиятга бевосита ва билвосита таъсирлари баён 
қилинган. Шахс шаклланиши ва ривожланишида ижтимоий муҳитнинг иқтисодий асослари, 
сиёсий-ҳуқуқий асослари, маиший асослари, маданий асосларининг ўрни таҳлил қилинган. 
 Калит сўзлар: инсон, шахс, жамият, жараён, таъсир, шароит, эркинлик, муносабат, 
детерминант, ижтимоий муҳит, объектив омил, таълим, тарбия, иқтисодий асос, маиший асос, 
маданий асос, мулкчилик. 

 СОЦИАЛЬНАЯ СРЕДА - КАК ДЕТЕРМИНАНТ ПРОЦЕССА ФОРМИРОВАНИЯ 

ЛИЧНОСТИ 
АННОТАЦИЯ 

Существует множество мнений, предположений, гипотез, фактов и аргументов, 
раскрывающих социально-философскую сущность становления личности. 

Однако не все они сформированы на научной платформе. Данной статье проблема исследуется 
с научной точки зрения и с правильной теоретико-методологической точки зрения. 
Существуют объективные и субъективные детерминанты, влияющие на процесс 
формирования личности. Сегодня выявление и изучение конкретных аспектов объективных и 
субъективных детерминант, влияющих на формирование личности, становится актуальной 
социально-философской проблемой. В статье социальная среда анализируется как одна из 
важных детерминант формирования личности. Описываются прямые и косвенные эффекты 
социальной среды, которая служит объективным условием формирования личности человека. 
Анализируется роль экономических основ, политических и правовых основ, социальных 
основ, культурных основ социальной среды в формировании и развитии личности. 
 Ключевые слова: человек, личность, общество, процесс, влияние, условия, свобода, 
отношение, детерминант, социальная среда, объективный фактор, образование, воспитание, 
экономическая основа, бытовая основа, культурная основа, собственность. 

 SOCIAL ENVIRONMENT AS A DETERMINANT OF THE PERSONALITY 

FORMATION PROCESS 
 ANNOTATION 

There are many opinions, assumptions, hypotheses, facts and arguments that reveal the social 
and philosophical essence of the formation of an individual. However, not all of them are formed on 
a scientific platform. This article investigates the problem from a scientific point of view and from 
the correct theoretical and methodological point of view. There are objective and subjective 
determinants that affect the process of personality formation. Today, the identification and study of 
specific aspects of objective and subjective determinants that affect the formation of personality 
becomes an urgent socio-philosophical problem. The article analyzes the social environment as one 
of the important determinants of personality formation. The direct and indirect effects of the social 
environment, which serves as an objective condition for the formation of a person's personality, are 
described. The role of economic foundations, political and legal foundations, social foundations, 
cultural foundations of the social environment in the formation and development of personality is 
analyzed. 
 Key words: person, personality, society, process, influence, conditions, freedom, attitude, 
determinant, social environment, objective factor, education, upbringing, economic basis, household 
basis, cultural basis, property. 

 
КИРИШ 
Инсон шахси мутлақо ўзгармас феномен эмас. Унинг таркибидан жой олган элементлар 

инсоннинг бутун умри давомида шаклланиб ва такомиллашиб боради. Ушбу жараён ўз-
ўзидан, стихияли равишда кечмайди, албатта. Шахс таркибий элементлари турли шарт-
шароит, омил, воқеа ва ҳодисалар таъсирида ривожланади. Инсон шахси табиатини мазкур 
шарт-шароит ва омиллар таъсиридан холи ҳолда талқин қилиш бирёқлама, илмий 
асосланмаган ва объективликдан йироқ хулосаларга олиб келади. Бинобарин, шахснинг 
ижтимоий моҳияти ҳақида мулоҳаза юритганда унинг шаклланиши ва ривожланиши 
жараёнини ҳам эътибордан четда қолдириб бўлмайди. Масаланинг фавқулодда муҳим, 
тарбиявий-мафкуравий аҳамияти ҳам мавжуд: шахснинг шаклланишига таъсир кўрсатадиган 
шарт-шароитлар ва омиллар ҳақидаги илмий-фалсафий хулосалар унинг ижтимоий қиёфасини 
мақсадга мувофиқ ҳолда ўзгартириб бориш имконини беради. 

МАВЗУГА ОИД АДАБИЁТЛАР ТАҲЛИЛИ ВА ТАДҚИҚОТ УСУЛЛАРИ 
Замонавий фалсафа, психология ва педагогикада шахснинг шаклланиши ва 

ривожланиши жараёни детерминизм принципи нуқтаи назаридан тадқиқ қилинмоқда. Бизга 

маълумки, детерминизм - воқелик ҳодисаларининг алоқадорлиги ва ўзаро шартланганлиги 
ҳақидаги таълимотдир. У нарса ва ҳодисаларни концептуал ва таркибий таҳлил қилиш билан 
чекланмасдан, уларни воқеликдаги бошқа жараёнлар билан алоқадорликда ўрганиш 
зарурлигини уқдиради. Детерминизм ҳақидаги тасаввурлар илмий услуб таркибига киради – 
бу тасаввурлар тадқиқотни турли шарт-шароит, сабаб ва қонуниятлар, табиат, жамият ва 
тафаккурдаги ҳар қандай ўзгаришларни аниқлаш ҳамда таҳлил қилиш асосида амалга 
оширишга ундайди. Детерминизм асосини эса сабабият ва қонуниятлар концепцияси ташкил 
этади.[ Новая философская энциклопедия. 2010: с.631.] 

Файласуфлар, психологлар, педагоглар шахс шаклланиши ва ривожланиши жараёнини 
детерминизм принципи позициясидан тадқиқ қилар эканлар, бу жараёнларга таъсир 
кўрсатадиган турли детерминантларни тилга оладилар.[Шермуҳаммедова Н.А.  2016.] 
Хусусан М.Арипова ўз ишида шахс жамиятда ўз ўрнини топишида оиланинг ўрнини таҳлил 
қилади.[Арипова М. 2014: с.55-60.] С.Комиссаренконинг ишида эса шахс шаклланиши 
концепциялари, институтлари, технологиялари ҳақида фикр юритилади.[Комиссаренко С. 
2013.] Тадқиқотчи И.Суванов эса ўз диссертациясида шахсни маънавий юксалишида миллий 
ғоя ва ўзликни англаш диалектикасига тўхталиб ўтади.[Суванов И. 2018.] Тадқиқотчи 
Н.Умарова эса шахснинг иқтисодий ижтимоийлашувида ижтимоий-психологик омиллар 
ҳақида илмий тадқиқот олиб борган.[Умарова Н. 2018.] Тадқиқотчи А.Махмудова замонавий 
фуқаролик жамиятида шахснинг ҳуқуқий ижтимоийлашувининг ижтимоий-фалсафий таҳлили 
ҳақида ўз тадқиқотларини олиб борган.[Махмудова А.Н. 2021.] Шунингдек Ҳ.Тўйчиеванинг 
“Шахс ҳуқуқий онги ва ҳуқуқий таълим” монографиясида шахсда ҳуқуқий онгни 
шакллантиришда ҳуқуқий таълимнинг ўрни, ҳуқуқий онгни шакллантиришнинг назарий 
асослари, моҳияти, шахс ҳуқуқий психологияси ва мафкурасига хос хусусиятлар, шахс 
ижтимоий-ҳуқуқий фаоллиги масалалари ёритилган. [Тўйчиева Ҳ. 2010.] 

Бу детерминантлар фаннинг хусусияти ва тадқиқот объектидан келиб чиққан ҳолда 
турли таркибда баён этилади, албатта. Биз шахс шаклланиши детерминантларини ижтимоий 
фалсафа нуқтаи назаридан таҳлил қиламиз.  

Тадқиқотда объективлик ва  системавийлик принципларига таянилган ҳолда, 
тарихийлик ва мантиқийлик, анализ ва синтез, умумлаштириш, таққослаш каби мантиқий 
усуллардан фойдаланилган.   

МУҲОКАМА ВА НАТИЖАЛАР  
Инсон шахсининг шаклланиши муайян шарт-шароит ва вазиятда, айни пайтда аниқ 

мақсадга йўналтирилган онгли фаолият давомида содир бўлади. Бунинг устига, мазкур шарт-
шароит ва онгли фаолият шахсга алоҳида-алоҳида, навбатма-навбат эмас, узвий 
алоқадорликда таъсир кўрсатади. Бу мулоҳазадан иккита муҳим хулоса чиқариш мумкин: 
биринчидан, инсон шахси шаклланишининг муҳим детерминантлари объектив шарт-
шароитлар, субъектив омиллар билан боғлиқ; иккинчидан эса, ушбу шарт-шароит ва 
омилларнинг шахсга таъсири яхлит жараёндир. Бунда объектив шарт-шароит ва субъектив 
омил вазифасини инсон онгига таъсир ўтказишга қодир бўлган турли вазиятлар, ҳолатлар, 
жараёнлар ўташи мумкин. 

Инсон шахси энг аввало объектив шарт-шароитлар таъсирида шаклланади. Табиийки, 
бу шарт-шароитларни кишиларнинг ўзлари (бироқ ўз хоҳиш-иродаларига боғлиқ бўлмаган 
бир вазиятда) яратадилар. Албатта, уни индивиддан ажратган ҳолда тасаввур қилиб бўлмайди. 
Шахс бутун фаолияти давомида ана шу объектив шарт-шароитлар таъсири остида бўлади, 
шунинг учун ҳам уни шахс онги ва фаолияти шаклланишининг асоси деб аташ мумкин. 
Шунингдек, объектив шарт-шароитлар инсон онги ва фаолиятининг асосий мазмуни ва 
чегараларини ҳам белгилаб беради. Ушбу таъсир турли тусда, даражада содир бўлиши 
туфайли бир хил ижтимоий шароитда ҳар хил тафаккур тарзи, қадриятлар, хулқ-атвор шаклига 
эга шахс мавжуд бўлади. 

Инсон шахсининг шаклланиши жараёнига энг салмоқли таъсир кўрсатадиган объектив 
шарт-шароит вазифасини ижтимоий муҳит ўтайди. Ижтимоий муҳит деганда одатда жамиятда 
мавжуд бўлган барча ижтимоий муносабатлар йиғиндиси назарда тутилади. Албатта, 

ижтимоий-тарихий нуқтаи назарда фикрлаганда, бу муносабатларнинг ўзи инсон 
фаолиятининг маҳсулидир. Чунки жамиятдаги ҳар қандай моддий ва маънавий неъматлар, 
қадриятлар, тажрибалар, жараёнлар, муносабатлар инсон саъй-ҳаракатининг маҳсули ўлароқ 
вужудга келади ва унинг шарофати билан такомиллаша боради. Бироқ ижтимоий муҳитнинг 
инсон онги ва фаолиятига аниқ бир даврдаги таъсири мутлақо объектив характерга эга. 

Ижтимоий муҳит шахс онги ва фаолиятига бевосита ва билвосита таъсир ўтказади. Бир 
томондан, жамиятда мавжуд бўлган ижтимоий муносабатларнинг ўзи (макромуҳит) шахсни 
шакллантирувчи қудратли шарт-шароитдир. Чунки инсон жамиятда яшар экан, унда қабул 
қилинган қадриятлар, фаолият нормаларини турли каналлар орқали ўзлаштиради ва уларга 
мос равишда фаолият кўрсатишга одатланади. Иккинчи томондан эса, ижтимоий муҳит шахс 
истиқомат қилаётган манзилдаги, маҳалладаги, оиладаги, у меҳнат қилаётган жамоадаги, у 
одатда ташриф буюрадиган муассасалардаги вазиятга (микромуҳит) таъсир ўтказади, бу 
вазият эса, ўз навбатида, шахс онги ва фаолиятини шакллантиради. Эрих Фромм фикрига кўра, 
инсонга хос энг гўзал ва энг хунук жиҳатлар биологик шартланган инсон табиатидан келиб 
чиқмайди, балки инсон шахси шаклланишининг ижтимоий жараёни маҳсули сифатида 
вужудга келади.[Фромм Э. 2021: с.31.] 

Шахснинг ҳаётий мақсадлари, ўзлаштираётган билим ва малакалари характери, 
эътиқоди, бажараётган ижтимоий роллари, ижтимоий мақоми, касб-кори, ҳаётда амал 
қиладиган принциплари – буларнинг барча-барчаси ижтимоий муҳит таъсирида шаклланади. 
Мазкур таркибий элементларнинг қарор топиши биринчи навбатда ижтимоий муҳитнинг 
иқтисодий асосларига уйғун ҳолда кечади. Жамиятнинг иқтисодий аҳволи, иқтисодий 
тараққиёт суръатлари, иқтисодий фаолият нормалари, мулкка бўлган муносабат ва шу кабилар 
инсоннинг шахс сифатида камол топишига қудратли таъсир ўтказадиган омиллардир. 

Эътиборли жиҳати шундаки, ижтимоий муҳитнинг иқтисодий асосини ташкил этган 
норма ва муносабатлар зарурий ёхуд муваққат характерга эга бўлиши мумкин. Муваққат 
норма ва муносабатлар ўткинчи характердалиги боис шахс таркибий элементларининг 
шаклланиши жараёнида жиддий из қолдирмайди. Масалан, қисқа муддатгина ҳукм сурган 
иқтисодий барқарорлик, иқтисодий нормаларнинг шахсни ривожлантиришга ҳиссаси 
ҳаминқадар. 

Улардан фарқли ўлароқ, зарурий, шахс онги ва фаолиятига узоқ муддат давомида 
узлуксиз таъсир кўрсатиб турадиган норма ва муносабатлар шахсга мунтазам ва системали 
таъсир ўтказиб боради. Албатта, мазкур норма ва принциплар ўзининг турфалиги билан 
характерланади. Лекин улар орасида алоҳида аҳамиятга моликлари ҳам мавжуд. Шахсга 
зарурий ва системали таъсир ўтказадиган нормаларнинг энг аҳамиятлиси жамиятда мавжуд 
бўлган турли мулкчилик шакллари билан боғлиқ. Ўзбекистон Республикаси мустақилликка 
эришганидан сўнг амалга оширилган ижтимоий-иқтисодий ислоҳотларнинг энг муҳим 
натижаларидан бири турли мулкчилик шаклларининг вужудга келиши бўлди. Мамлакатимиз 
оммавий ахборот воситаларида бу хусусда кўплаб мулоҳазалар билдирилди. Жумладан 
Ўзбекистон иқтисодиётининг мулкий тузилиши ва унинг ўзгариш тамойиллари билан боғлиқ 
жараёнлар [Джураев Т. 2016: с.14-20.], иқтисодий тизим амал қилиши барқарорлигининг 
илмий назарий асослари [Каланов Б. 2015: с.38-47.] таҳлил қилинди. Мулоҳазаларда асосан 
жамиятда турли мулкчилик шаклларининг мавжуд бўлиши кўпроқ иқтисодий самара бериши 
ва шунинг учун ҳам у прогрессив аҳамиятга эга эканлиги таъкидланади. Бу тўғри фикр, 
албатта. Бироқ турли мулкчилик шаклларининг вужудга келиши умумий системавий сифатга 
эга эканлиги, бу сифат эса иқтисодий тушунчалар миқёсидан каттароқ эканлиги, назаримизда, 
эътибордан четда қолмоқда. 

Гап шундаки,  турли мулкчилик шаклларининг мавжуд бўлиши инсон онгидаги “ишлаб 
чиқариш воситалари”, “хусусий мулкчилик”, “жамоа мулки” деган мавҳум тушунчаларга 
аниқлик киритади. Совет ҳокимияти йилларида барча мулкнинг давлат қўлида жамланиши 
меҳнат аҳлининг бегоналашувига олиб келди. Ваҳоланки, меҳнат самарадорлигини 
оширишдан манфаатдорликни шакллантириш учун турли мулкчилик шаклларининг фаолият 
кўрсатишига замин яратмоқ зарур. Шахснинг барча манфаатлари мулкчиликдан келиб чиқади. 

Худди шунинг учун турли мулкчилик шаклларининг шахсга таъсири иқтисодий соҳа билан 
чекланиб қолмайди. 

Жамиятда турли мулкчилик шаклларининг мавжуд бўлиши шахс масъулияти, 
ташаббускорлиги, янги иш услубларига интилиши, меҳнат сифати ва миқдоридан 
манфаатдорлигининг ошишига олиб келади. Мазкур кўрсаткичлар эса шахс фазилатларини 
характерлайди. Бугунги кунда ушбу фазилатларнинг аҳамияти шахс малакаси даражаси ва 
техникавий билимлари савиясининг ролидан кам эмас. 

Ижтимоий воқеликда ҳукм сураётган турли мулкчилик шаклларининг шахсдаги 
ижтимоий аҳамиятга эга бўлган фазилатлар шаклланишига таъсири ҳақида гапирар эканмиз, 
мазкур фазилатлар узоқ муддат ўтганидан кейингина барқарорлашишини ҳам таъкидлаб 
ўтишимиз зарур. Мазкур тенденцияни мустаҳкамлаш эса мулкчилик шаклларининг янада 
ривожлантирилишига, шунингдек шахснинг ишлаб чиқаришни бошқаришда иштирокини 
фаоллаштиришга боғлиқ. Шу боисдан турли мулкчилик шаклларининг вужудга келиши 
меҳнат самарадорлигини ошириши ва рақобатни вужудга келтириши би-лан бирга шахсда 
хўжайинлик ҳис-туйғуcини уйғотиши, ижтимоий аҳамиятга эга бўлган турли фазилатларни 
шакллантириши ҳам эътиборимиздан четда қолмаслиги лозим. 

Ижтимоий муҳитнинг сиёсий-ҳуқуқий асоси билан шахснинг шаклланиши жараёни 
ўртасидаги диалектик алоқадорлик аҳамияти ҳам катта. Бу ҳақида ҳам муайян тадқиқотлар 
олиб борилган.[Чориев С. 2004.] Хусусан, давлат ва фуқаро ўртасидаги муносабатларнинг 
мувофиқлаштирилганлиги, ҳуқуқий давлатнинг шаклланганлиги даражаси, фуқаролар 
ҳуқуқий тенглигининг таъминланганлиги, уларнинг эркинлиги меъёри ва шу кабилар шахс 
ҳаётий мақсадлари, эътиқоди, ижтимоий мақоми, касб-кори, ҳаётда амал қиладиган 
принциплари характерини белгилайди. 

Улардан энг муҳимлари туркумига шахс ва давлат ўртасидаги ўзаро муносабатларнинг 
мувофиқлаштирилганлиги даражаси киради. Мазкур масала барча замонларда долзарб 
муаммолардан бири бўлиб келган. Бугунги ижтимоий-иқтисодий ва сиёсий ислоҳотлар 
давомида ушбу масала айниқса муҳим аҳамият касб этмоқда. Чунки “ўз ички ва ташқи 
сиёсатининг асосий йўналишларида фуқаровий ҳамжиҳатликка таянадиган кучли ҳуқуқий 
демократик давлатгина ўз кундалик амалиётида инсонга хизмат қилишга, унинг ҳақ-
ҳуқуқлари ва манфаатларини ҳимоя қилишга қодир”. [Сабирова Н. 2011: с.124.] 

Ҳуқуқий демократик давлат нафақат шахс ҳуқуқларини ҳимоя қилади, балки унга ўз 
мажбуриятларини бажаришини ўзи назорат этиши учун имконият яратади. Лекин бундан 
ҳуқуқлар фақат шахс манфаатига, мажбуриятлар эса давлат манфаатига хизмат қилади, деган 
хулоса келиб чиқмайди. Жамият – оддий истеъмолчилар йиғиндиси эмас, унда ҳар бир шахс 
ижтимоий тараққиёт учун ўз ҳиссасини қўшмоғи, ўз ҳатти-ҳаракатлари учун жавоб бермоғи 
шарт. Шунинг учун ҳам ҳуқуқ – шахс манфаатларини ҳимоя қилувчи восита бўлибгина 
қолмай, унинг ўз мажбуриятларини бажаришда, яъни жамият ва давлат фаолиятида иштирок 
этишда қўл келадиган восита ҳамдир. 

Ҳуқуқнинг ибтидоси ҳар бир инсоннинг ахлоқан ва ақлан мустақиллигини таъминлаш, 
ўзи учун қадрли ҳамда аҳамиятли бўлган масалаларни мустақил ҳал этиш имконини 
яратишдан иборатдир. Ҳуқуқий нормалар ўз моҳиятига кўра ғайриавторитар аҳамиятга эга, 
чунки у шахсни ижтимоий-сиёсий механизм винтларига айлантиришни таъқиқлайди. Мазкур 
таъқиқ шахсга ҳар қандай тажовуз қилинишининг олдини олади. Шахс ва давлат ўртасидаги 
муносабатлар ҳуқуқий меъёрлар асосида мувофиқлаштирилган давлатда, ҳуқуқий давлат 
билан фуқаролик жамияти муносабатлари йўлга қўйилган ана шундай имкониятлар вужудга 
келади. 

Ижтимоий муҳитнинг сиёсий-ҳуқуқий асосларидан бири фуқаролар эркинлигининг 
таъминланганлиги даражаси билан боғлиқ. Эркинлик – шахснинг ўз хоҳиш-истаклари, эҳтиёж 
ва манфаатларига мос равишда фаолият кўрсатиши учун мавжуд бўлган имкониятлар 
мажмуидир. Ана шундай имкониятлар мавжуд бўлганидангина шахс эркин фаолият кўрсата 
олади. Шахс эркинлигининг чекланиши нафақат шахсга, балки жамиятга ҳам мисли 
кўрилмаган зарар етказади. Шунинг учун ҳам эркинлик – шахснинг ўз мақсадига эришишини 

таъминловчи объектив шарт-шароитдир. Албатта, ҳар қандай шароитда ҳам шахс ўз 
мақсадларига эришиш учун реал ва мавҳум имкониятларга эга бўлади. Лекин мавжуд 
имкониятлар қанчалик реал бўлса, шахс эркинлиги ҳам шунчалик кенг бўлади. Кишилар ўз 
реал имкониятларини чуқурроқ англаб борганлари сари мақсадларига эришишнинг янги ва 
янги воситаларини кашф эта борганлари сари уларнинг эркинликлари ҳам кенгайиб 
бораверади. А.Махмудова фикрига кўра, ҳуқуқий ижтимоийлашув шахснинг жамиятдаги 
етукллика интилишининг узлуксизлиги, ҳуқуқий мутаносиблик даражаси билан 
боғлиқдир.[Махмудова А. 2021: с.8.] 

Ижтимоий муҳитнинг маиший асослари билан инсон шахсининг шаклланиши жараёни 
ўртасида алоқадорлик мавжуд. Шахснинг уй-жой, озиқ-овқат маҳсулотлари, кийим-бош, 
маиший техника воситалари билан таъмин-ланганлиги, соғлиғини тиклаш, таълим олиш ва 
ҳордиқ чиқариш учун имкониятларга эгалиги нафақат унинг турмуши сифатига, балки ҳаётга 
муносабатига, ижтимоий фазилатларининг ривожланишига ҳам таъсир кўрсатади. Шахс ўз 
маиший муаммоларини муваффақиятли ҳал қила билса, ижтимоий аҳволидан қониқиш ҳосил 
қилади, жамиятдан розилиги ошади, ўз ижтимоий ролларини муваффақиятли бажара 
бошлайди. Маиший шарт-шароитлар ёмонлашгани сайин инсоннинг шахс сифатида қарор 
топиши жараёнига путур етади. 

Умуман олганда, кишилик жамиятида одамларнинг маиший шарт-шароитлари 
муттасил яхшиланиб бормоқда. Қайси мамлакатда бўлмасин, аҳоли реал даромадларининг 
ошиб бориши, фан ва техника ютуқларидан маиший турмушда фойдаланиш 
имкониятларининг кенгайиши кишиларнинг кундалик ҳаётини тубдан ўзгартирди. Шунинг 
учун ҳам жаҳонда истеъмол моллари хариди йил сайин ошиб бормоқда. Жумладан, аҳоли жон 
бошига тўғри келадиган истеъмол моллари 2010 йилга келиб 1990 йилга нисбатан 4,7 
баробарга ошди.[Бадалов Ш. 2016: с.77.] Худди шундай вазиятни Ўзбекистон шароитида ҳам 
кузатиш мумкин. Натижада жаҳонда инсоннинг шахс сифатида ривожланишига имкон 
яратадиган маиший шарт-шароитлар яхшиланиб бормоқда. 

Бироқ маиший шарт-шароитлар барча мамлакатларда ҳам юқори суръатларда 
такомиллашиб бораётгани йўқ. Бунинг устига, бир мамлакат миқёсида ҳам фуқароларнинг 
маиший аҳволларида тафовутлар кузатилади. Маиший шарт-шароитлар прогресси жаҳоннинг 
барча минтақалари учун тенденцияга айлана боргани, жамиятда барча аъзоларнинг кундалик 
турмуши сифатини яхшилаш имкониятлари яратилгани сайин ижтимоий муҳитнинг инсон 
шахси шаклланишига ижобий таъсири ошади. 

Ижтимоий муҳитнинг маданий-маънавий асоси - маданий мероснинг инсон шахси 
шаклланишидаги аҳамияти алоҳида диққатга сазовор. Чунки миллатнинг ижтимоий 
тажрибалари ва ютуқларини ўзида мужассам қилган, миллий маънавиятнинг ўзига хос 
концентрацияси бўлган маданий мерос асрлар оша эъзозлаб келинган фазилатларни бир 
авлоддан иккинчисига етказади. Бунда  миллий урф-одатлар, расм-русумлар, байраму-
сайиллар, маросимлар ўзига хос восита вазифасини ўтайди. Айнан маданий мерос инсон 
шахси-нинг шаклланиши жараёнига миллийлик ато этади, унинг фазилатлари, эътиқоди, 
ҳаётий позициясига миллий тус беради, ҳаётий мақсадини миллий эҳтиёжлар ва манфаатлар, 
ижтимоий тараққиёт муддаолари билан уйғунлаштиради. 

“Инсоният босиб ўтган тарихий тараққиёт тажрибасидан бизга яхши маълумки, қайси 
давлат, қайси миллат ўз маданий меросини қадрласа, эъзозласа, ўзида мавжуд бўлган миллий-
маданий анъаналар, тарихий обидалар, архитектура ёдгорликларини ардоқлашга фуқароларни 
даъват этса, моддий-маънавий бойликларни яратган кишиларга нисбатан ҳурмат руҳини 
шакллантирса, ўша давлат, ўша жамиятда маданий-маънавий, иқтисодий-сиёсий барқарорлик 
ҳукм сурган”.[Қурбонов Т. 2006: с.24.] Ана шундай жамиятда маданий мерос инсон шахси-ни 
шакллантирувчи муҳим шарт-шароит даражасига кўтарилади. Аксинча, “аждодлар ва 
авлодлар меҳнатини қадрламаган, миллатнинг фахри, ифтихори бўлган буюк олимлар, 
шоирлар, ёзувчилар, рассомлар, санъаткорларнинг саъй-ҳаракати туфайли яратилган маданий 
меросни унутган мамлакат фуқаролари фаровон яшай олмайди. Бундай юртда кишилар 
ижтимоий қиёфасида маънавий қашшоқлик ҳукмрон бўлади”.[Қурбонов Т. 2006: с.24.]   

ХУЛОСА 
Хулоса қиладиган бўлсак, инсон шахси унинг бутун умри давомида шаклланиб ва 

ривожланиб боради. Бу жараён инсон шахси шаклланишининг муҳим детерминантлари - 
объектив шарт-шароитлар ва субъектив омиллар таъсири остида содир бўлади. Объектив 
шарт-шароитлар инсон онги ва фаолиятининг асосий мазмуни ва чегараларини белгилаб 
беради. Инсон шахсининг шаклланиши жараёнига энг салмоқли таъсир кўрсатадиган 
объектив шарт-шароит вазифасини ижтимоий муҳит, унинг иқтисодий, сиёсий-ҳуқуқий, 
маиший, маданий-маънавий асоси ўтайди. Объектив шарт-шароитлар ва субъектив 
омилларнинг оптимал даражадаги уйғунлашуви ривожланган инсон шахсининг қарор 
топишига замин ҳозирлайди. 

Профессор А.Чориев таъбири билан айтганда ижтимоий муҳитнинг турли 
компонентлари индивид хулқ-атвори, ҳатти-ҳаракатлари билан қўшилади. Ижтимоий 
муҳитнинг индивид хулқ-атвори билан қўшилиши унинг шахс даражасига кўтарилиши учун 
зарур бўлган шарт шароитларни вужудга келтиради.[Чориев А. 2002: с.118-119.] 

Бундай ёндашув бугунги кунда шахс табиатида содир бўлган ва бўлаётган 
ўзгаришларни объектив ва системали тадқиқ этиш имконини яратади.  

